
題哀辭後
维基文库 � 免费全文 � CC BY-SA 4.0

題哀辭後

作者：韓愈　唐

本作品收錄於《全唐文/卷0567》

愈性不喜書。自為此文，惟自書兩通。其一通遺清河崔群，群與予，皆歐陽生友也。哀

生之不得位而死，哭之過時而悲。其一通今書以遺彭城劉君伉。君喜古文，以吾所為合

於古，詣吾廬而來請者八九至，而其色不怨，志益堅。凡愈之為此文，蓋哀歐陽生之不

顯榮於前，又懼其泯滅於後也。今劉君之請，未必知歐陽生，其志在古文耳。雖然，愈

之為古文，豈獨取其句讀不類於今者耶？思古人而不得見，學古道，則欲兼通其辭。通

其辭者，本志乎古道者也。古之道，不苟譽毀於人。劉君好其辭，則其知歐陽生也無惑

焉。

此唐朝作品在全世界都属于公有领域，因为作者逝世已经超过100年，且作品于1931年1

月1日之前出版。

